
Boh Fangz Lwg Nuk Caeuq Bawx Ngoemx

De hai aen douhung, raq rumz he guenq haeuj
aenhoz de bae. De naenx dienhdoengz rongh, de
yawjraen rongh dienhdoengz lumj gaiq faex
raezrangrang he, gyaeuj he youq ndaw fwngz de,
gyaeuj he youq ndaw geh laepngaungau baihgyae.
De gaem gaigfaex hausagsag neix, byaij ok dou bae,
cienq daengz gok ranz yawjraen buhvaq dak gwnz
faexsaux haenx. Buhvaq lij dak youq gwnz faexsaux,
rumz ci genbuh bifangfang, lumj gaiqgen boux vunz
he deng lingh boux vunz ephengz niuj bae niuj dauq.
Cai Yicinh siengj sou gij buhvaq neix, de dawz
dienhdoengz gamz youq ndaw bak, song fwngz iet
bae coh faexsaux. Fwngz de lij caengz iet daengz
faexsaux, couh deng song gen fwngz maenghmwd
umj dawz lo. Song fwngz haenx umj de yat gvaq
diuzmieng he bae, hamj gvaq song gaiq gamx,
doeklaeng doxcaez laemx youq doi nywj henz dah.
Dienhdoengz ndaw bak Cai Yicinh youq mwh buet
haenx doek lo, daengdamj ndaw dienhdoengz soiq
lo, aen dienhdoengz couh baenz boux dafangz he,
song hamq dah laepngaungau luenhlablab.

Boux vunz haenx sik geubuh Cai Yicinh, lumj
malwg gwn cij nei youq najaek de luenh gaex. Cai
Yicinh siengj hemq, hoeng hemq mbouj ok sing.
Aencij de deng hab dwk insisi. De geiq youq boux
vunz haenx miz mumh. Boux vunz haenx siengj duet
geuvaq de, Cai Yincinh song fwngz gaem maenh
gyaeujvaq, youq gwnz doi nywj rouxringx. Boux vunz
haenx lumj dwg gip lo, de hoengq ok gaiq fwngz he
daeuj mo aendaeh de, mo ok fag mid caepcatcat he.
De dawz mid dep youq gwnz naj Cai Yicinh, Cai
yicinh dingh roengzdaeuj. Cai Yicinh dingqnyi sing
sik geuvaq, de rox dangzvaq de deng fagmid gvej
vaih lo.

Cai Yicinh lumj duz max ndeu, deng boux vunz
haenx ephengz gwih hwnjbae. Youq mwh de cukcak,
dangzvaq de deng cienzbouh sik vaih lo. De siengj
seizneix gaem ndaet gyaeujvaq gaenq mbouj miz
yungh. De iet song fwngz, cib lwgfwngz vaek aennaj
boux vunz haenx. De siengj ngoenzcog, gou couh bae
ra boux vunz naj deng vaek sieng haenx.

Ephengz caeuq cukcak laebdaeb haujlai nanz
le, aenbak Cai Yicinh sawgmwh biq ok geij cih saw:
Gou yaek gaj dai mwngz. De aeu geij cih saw neix
yungh rengz biq coh aennaj boux vunz haenx. Boux
vunz haenx daj gwnz ndang Cai Yicinh danh
hwnjdaeuj, baenq ndang couh buetdeuz. Cai Yicinh
dinggnyi boux vunz haenx naeuz gou bungq daengz
duzfangz lo, bouxngoemx baenzlawz hix gangj ndaej
vah. Sing gangjvah gig hamzhuz, Cai Yicinh bienh
mbouj ok sing haenx dwg sing boux lawz.

Dang de ma daengz naj congz, diemj dawz
youzdaeng seiz, Vangz Gyahgvanh yawjraen najaek
de deng sieng caeuq dangzvaq sik leng vaih. Vangz
daxboh  de

Gyahgvanh naeuz boh, Cai Yicinh haxbaenh deng

Gyahgvanh  ngauz ndiu, Vangz
vunz gaemh lo, dangzvaq de deng mid gvej vaih,
geubuh hix deng sik vaih lo. Vangz Laujbingj naeuz
mwngz cam de, dwg byawz guh? Vangz Laujbingj
siengj: Gangj hix beg gangj, Vangz Gyahgvanh dingq

mbouj nyi. Vangz Laujbingj danq gaemz heiq he,

doiq rugnden heuh Yicinh, mwngz gvaqdaeuj, gou
camcam mwngz. Mwngz gaej lau, daxboh gijmaz
cungj yawj mbouj raen.

Cai Yicinh byaij daengz naj congz Vangz
Laujbingj, Vangz Laujbingj naeuz mwngz yawj
cingeuj dwg boux lawz mboujcaengz? Cai Yicinh
ngauz gyaeuj. Vangz Gyahgvanh naeuz boh, de
ngauz gyaeuj, de ngauz gyaeuj guh gijmaz? Vangz
Laujbingj naeuz mwngz mbouj yawj cingcuj de dwg
byawz, yienghneix mwngz youq gwnz ndang de louz
miz gijmaz sieng lwi? Cai Yicinh ngaek gyaeuj.
Vangz Gyahgvanh naeuz boh, de youh ngaek gyaeu;.
Vangz Laujbingj naeuz sieng youq gizlawz? Cai
Yicinh yungh song fwngz gaeu aennaj, yienzhaeuh
youh aeu fwngz lumh aenhangz. Vangz Gyahgvanh
naeuz boh, de yungh fwngz gaeu aennaj lij aeu
fwngz lumh aenhangz. Vangz Laujbing] naeuz
mwngz aeu fwngz vaek aennaj de caeuq aenhangz
de? Cai Yicinh ngaek gyaeuj youh ngauz gyaeuj.
Vangz Gyahgvanh naeuz seizneix de ngaek gyaeuj
mbat he youh ngauz gyaeuj mbaet he. Vangz
Laujbingj naeuz mwngz vaek aennaj de? Cai Yicinh
ngaek gyaeuj. Vangz Gyahgvanh naeuz de ngaek
gyaeuj. Mwngz vaek aenhangz de? Cai Yicinh ngauz
gyaeuj. Vangz Gyahgvanh naeuz de ngauz gyaeuj.
Cai Yicinh siengj naeuz boux vunz haenx miz mumh,
de aj aenbak, hoeng gijmaz hix gangj mbouj ok. De
gip dwk siengj daej. De yawjraen gwnz bak laj bak
Vangz Laujbing] maj rim mumh, de iet fwngz youq
gwnzde lumh mbat he. Vangz Gyahgvanh naeuz de
lumh gij mumh mwngz. Vangz Laujbingj naeuz
Yicinh, mwngz dwg siengj naeuz boux vunz haenx
miz mumh lwi? Cai Yicinh ngaek gyaeuj. Vangz
Gyahgvanh naeuz de ngaek gyaeuj. Vangz laujbingj
naeuz Gyahgvanh de dingq mbouj nyi gou gangj vah,
couhcinj gou rox boux vunz haenx aennaj deng vaek
sieng, aenhangz miz mumh, aencaeuz neix hix mbouj
miz banhfap bauq ha. Danghnaeuz da gou mbouj
fangz, boux vunz haenx couhcinj de buet daengz
bien mbwn, gou hix gaeb dawz de. Lwg ha, mwngz
deng vei lo.

Cai Yicinh nga sing he daej lo, sing daej de gig
hung. De yawjraen aen dafangz Vangz Laujbingj
conh ok song coij raemxda. Raemxda lae gvaq

aennaj nyaeuqnyat de, venj youq gwnz mumh.

Mboujlwnh
banhaemh, Vangz Gyahgvanh cungj louzsim gij vunz

dwg  banngoenz  roxnaeuz
byaij gvaq haenx. Fwngz de gaem gaiq faexgyaengh
he, doiq gij vunz ndomqgyawj ranz de haenx vad
faexgyaengh. Bouxboux vunzsai de cungj hozngeiz,
caemhcaiq hozngeiz Liuz Suncangh ngoenzngoenz
daengz henz dah swiq yodoj haenx. Boux lawz
danghnaeuz youq henz dah lai yawj ranz de geij
mbat, de mbouj haengj hix hozngeiz.

Vangz Laujbingj heuh Cai Yicinh aeu benj
gwnz giuz lid bae, Vangz Gyahgvanh mbouj cinj. De
vad gaiq faexgyaengh coh Cai Yicinh, de siengsaenq
duzmeuz ngahgwn haenx itdingh lij gvaq giuz daeu;.
Vangz Gyahgvanh doiq Cai Yicinh naeuz gou deq
de. (14)



